
Visoki  predstavnik  i  šef
Delegacije  Evropske  komisije
posjetili  preduzeće  koje
bilježi  uspješne  poslovne
rezultate
Visoki predstavnik, Wolfgang Petritsch, i šef Delegacije
Evropske komisije u Bosni i Hercegovini, HansJoerg Kretschmer,
danas su posjetili preduzeće P.V.S.H. Alplast u Ilijašu gdje
su obišli proizvodne pogone i sastali se sa zaposlenim
osobljem od kojih su mnogi povratnici.

P.V.S.H.  Alplast  je  korisnik  sredstava  za  brzo  djelovanje
(QIF) Evropske unije i predstavljen je kao pozitivan primjer
uspjeha u kategoriji malih i srednjih preduzeća u radio i TV
serijalu “Od ideje do biznisa”. Preduzeće proizvodi i prodaje
plastična i aluminijska vrata i prozore. Kako nije bilo u
mogućnosti da obezbijedi početni kapital komercijalnim putem,
preduzeće je dobilo grant iz sredstava za brzo djelovanje za
kupovinu 13 specijalnih mašina. Alplast je počeo raditi u junu
2000. godine i za četiri mjeseca je uspio da obnovi proizvodne
pogone,  instalira  mašine,  te  započne  proizvodnju  i
osiguravanje tržišta. Sada ima 22 zaposlena od kojih je 15
povratnika.  Nakon  uspješno  započetog  poslovanja  u  veoma
kratkom  periodu,  sada  već  planira  proširenje  aktivnosti.
Alplast koristi modernu tehnologiju i metode menadžmenta, te
postoji nada da će njegov primjer privući nova ulaganja u
Ilijaš.

Program QIF je projekat u sklopu kojeg se nude grantovi i
tehnička pomoć, a uspostavljen je sa osnovnim ciljem stvaranja
ekonomske  održivosti  za  povratnike.  Jedna  od  osnovnih

aktivnosti QIF-a je neposredno davanje grantova i pružanje
konsultantskih  usluga/obučavanje  malih  i  srednjih  preduzeća
kako bi im se omogućilo da prošire svoje aktivnosti. Zahtjev
za  podršku  od  strane  QIF-a,  bez  obzira  da  li  se  radi  o
početnom kapitalu ili proširenju postojećeg poslovanja, mora
promovirati  razvoj  privatnog  poduzetništva,  iskazati
opredjeljenost  ka  pravičnim  kriterijima  za  zapošljavanje  i
multietničnošću, otvoriti najmanje 20 novih radnih mjesta, te
biti direktno vezan za povratak ili povratnike.

Alplast je jedno od mnogih preduzeća predstavljeno u radio i
TV serijalu od 10 epizoda nazvanom “Od ideje do biznisa”. Ovaj
serijal  predstavlja  vodič  za  osnovna  pitanja  u  vezi  sa
pokretanjem ili poboljšanjem malog ili srednjeg biznisa u BiH,
od izrade poslovnog plana, registriranja preduzeća, dobijanja
zajma,  upošljavanja  radnika  i  upravljanja  sredstvima,  do
pronalaženja i zadržavanja mušterija. Serijal su producirali
Ured  visokog  predstavnika  i  program  QIF  Evropske  unije  u
saradnji sa 19 radio i 7 regionalnih TV stanica širom BiH.
Serijal će se emitirati od sada do decembra. Prateća brošura
za serijal može se besplatno dobiti od radio i TV stanica koje
učestvuju u emitiranju serijala, kao i od OHR-a i QIF-a.

Održiv ekonomski razvoj Bosne i Hercegovine ovisi o nivou
stimulisanja i podržavanja rasta malih i srednjih preduzeća.
Poruka  serijala,  ali  i  današnje  posjete,  je  da  i  “vi  to
možete”.


